
婦科總括 

  男婦兩科同一治，所異調經崩帶癥；嗣育胎前並產

後，前陰乳疾不相同。 

〔註〕： 

   婦人諸病，本與男子無異，故同其治也。其異於男子者，惟調經、

經閉、帶濁、崩漏、癥瘕、生育、子嗣、胎前、產後諸病，及乳疾、前

陰諸證不相同耳。故立婦人一科，以分門而詳治焉，業是科者，必先讀

方脈、心法諸書，然後讀此自有豁然貫通之妙。 

天癸月經之原  

  先天天癸始父母，後天精血水穀生；女子二七天癸

至，任通衝盛月事行。 

〔註〕： 

   先天天癸，謂腎間之動氣乃稟自父母，資其始也。 

   後天精血，謂水穀之所化得之形成之後，資其生也。 

   經曰：女子一七而腎氣盛，謂腎間動氣盛也。二七而天癸至，謂先

天癸水中之動氣至於女子胞中也。衝為血海，任主胞胎，衝任皆起於胞

中，所以任脈通太衝脈盛，月事以時下，故能有子也。 

婦人不孕之故  



  不子之故傷任衝，不調帶下經漏崩，或因積血胞寒

熱，痰飲脂膜病子宮。 

〔註〕： 

   女子不孕之故，由傷其任衝也。 

   經曰：女子二七而天癸至，任脤通太衝脈盛，月事以時下，故能有

子。若為三因之邪傷其衝任之脈，則有月經不調，赤白帶下，經漏經崩

等病生焉。或因宿血積於胞中，新血不能成孕。或因胞寒胞熱，不能攝

精成孕。或因體盛痰多，脂膜壅塞胞中而不孕。皆當細審其因，按證調

治，自能有子也。 

月經之常  

  月經三旬時一下，兩月並月三居經，一年一至為避

年，一生不至孕暗經。 

〔註〕： 

   女子陰類也。以血為主，其血上應太陰，下應海潮。月有盈虧，潮

有朝夕，月經三旬一下，與之相符，故又謂之月水月信也。 

   女之月經，一月一行者，其常也。或先或後，乃其病也。然亦： 

 1.有兩月一行，謂之『並月』者。 

 2.有三月一行，謂之『居經』者。 

 3.有一年一行，謂之『避年』者。 

 4.有一生不行而依然能孕育，謂之『暗經』者。此所稟之不同，而亦

非病，不須治也。 

月經異常 



  經期吐血或衄血，上溢妄行曰逆經，受孕行經曰垢

胎，受孕下血漏胎名。 

〔註〕： 

   婦女月經一月一下，此其常也。 

   若經行而吐血衄血，上溢妄行者，是謂『逆經』。 

   有受孕之後，月月行經，而產子者，是謂『垢胎』。 

   有受孕數月，其血忽下，而胎不隕者，是謂『漏胎』。此皆月經之

異乎常者也。 

外因經病  

  天地溫和經水安，寒凝熱沸風盪然，邪入胞中任衝

損，婦人經病本同參。 

〔註〕： 

   經曰：天地溫和，則經水安靜。天寒地凍，則經水凝滯。天暑地熱，

則經水沸溢。卒風暴起，則經水波湧而隴起。六淫之邪入於胞中，則損

傷衝任，故婦人經病本此同參也。 

   如寒則血凝，熱則血沸，風則血盪，然波湧而大下，亦猶經水之被

寒熱風而不得安瀾也。 

 


